ՀԻՄՆԱՎՈՐՈՒՄ
«ԳՈՒՅՔԻ ՆԿԱՏՄԱՄԲ ԻՐԱՎՈՒՆՔՆԵՐԻ ՊԵՏԱԿԱՆ ԳՐԱՆՑՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ OՐԵՆՔԻ ԸՆԴՈՒՆՄԱՆ  
1. Ընթացիկ իրավիճակը և իրավական ակտի ընդունման անհրաժեշտությունը

«Գույքի նկատմամբ իրավունքների պետական գրանցման մասին» ՀՀ օրենքում  փոփոխություն կատարելը պայմանավորված է ՀՀ սահմանադրական դատարանի 2016 թվականի  փետրվարի 23-ի ՍԴՈ-1256 որոշման պահանջներից, ինչպես նաև իրավակիրառ պրակիտիկայում առաջացած որոշակի խնդիրներ և օրենսդրական բացերը կարգավորելու անհրաժեշտությամբ:

2. Առաջարկվող կարգավորման բնույթը
Իրականացված համալիր, արմատական բարեփոխումների հիման վրա Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի համակարգը 2012 թվականի հունվարից սկսեց գործել բոլորովին նոր սկզբունքներով ու չափորոշիչներով՝ միտում ունենալով պարզեցնել համակարգի կողմից իրականացվող գործառույթները, բարձրացնել բնակչությանը մատուցվող ծառայությունների  սպասարկման որակը, ապահովել իրականացվող գործառույթներում ավելորդ բյուրոկրատական քաշքշուկների ու կոռուպցիոն ռիսկերի բացառումը և համակարգի գործունեության առավել թափանցիկությունն ու մատչելիությունը:

2012 թվականից սկսված՝ անցած ժամանակահատվածում, բարեփոխումների գործնական կիրառումը ակնհայտորեն դրսևորեց իր դրական արդյունքները՝ միաժամանակ ի հայտ բերելով առանձին հարցերի առավել մանրամասն կարգավորման ու հստակեցման անհրաժեշտությունը, այդ թվում՝ ՀՀ սահմանադրական դատարանի 2016 թվականի  փետրվարի 23-ի ՍԴՈ-1256 որոշման պահանջներից բխող, որի լուծմանն են ուղղված «Գույքի նկատմամբ իրավունքների պետական գրանցման մասին» Հայաստանի Հանրապետության օրենքում առաջարկվող հետևյալ փոփոխություններն ու լրացումները:
Նախագծի 3-րդ հոդված-(Օրենքի 11-րդ հոդված)-ում կատարվող փոփոխությունները նպատակ ունեն հստակեցնել ֆիզիկական կամ իրավաբանական անձանց անվամբ գրանցված գույքի վերաբերյալ տեղեկատվության մատչելիության սահմանափակումը: Միաժամանակ ընդլայնվել է նշված հոդվածի 4-րդ մասով նախատեսված տեղեկությունները առանց համապատասխան համաձայնության տրամադրելու ենթակա անձանց շրջանակը:
Նախագծի 5-րդ հոդվածով Օրենքի 16-րդ հոդվածի 2-րդ մասի 2)-րդ կետը խմբագրվում է, ըստ որի սահմանվում է կառավարության որոշմամբ սահմանված քարտեզագրության, գեոդեզիայի, չափագրման (հաշվառման) եւ հողաշինարարության աշխատանքների իրականացմանը ներկայացվող պարտադիր պահանջները չկատարելու հիմքով որակավորման վկայականի կասեցման դեպքերը և կասեցման ժամկետը:
Նախագծի 9-րդ հոդված- (Օրենքի 24-րդ հոդված)-ով նախատեսվում է, որ իրավունքի ծագման, փոփոխման, փոխանցման կամ դադարման պետական գրանցման համար կոմիտեի աշխատակազմի սպասարկման գրասենյակ դիմում կարող է ներկայացնել նաև դատական ակտերի հարկադիր կատարումն ապահովող մարմինը՝ կատարողական թերթի կատարումն ապահովելու նպատակով: Ներկայումս գործող օրենքով նշված մարմինը իրավասու չէ այլ անձին պատկանող անշարժ գույքի նկատմամբ իրավունքների պետական գրանցման դիմում ներկայացնելու, որի արդյունքում դատական ակտն ի կատար ածելու համար պրակտիկայում առաջանում են խոչընդոտներ: 
Նախագծի 12-րդ, 13-րդ և 14-րդ հոդվածներ- (Օրենքի 28-րդ, 30-րդ և 31-րդ հոդվածներ)-ում առաջարկվող առանձին դրույթների հստակեցումների հետ հստակեցվում են նաև պետական գրանցման կասեցման ու մերժման հիմքերը և ժամկետները:

Նախագծի 15-րդ հոդված-Օրենքի 32-րդ հոդվածի 2-րդ մասով առաջարկվող լրացմամբ որոշակիություն է սահմանվում անվճար տեղեկատվության տրամադրման մասով՝ հոդվածը համա​պատաս​խանեցնելով գործող ՀՀ Սահմանադրությանը (ՀՀ Սահմանադրական դատարանի 23.02.2016թ. ՍԴՈ-1256 որոշում):

Նախագծի 16-րդ հոդված-Օրենքի 33-րդ հոդված-ում առաջարկվող փոփոխությամբ ընդլայնվում է անշարժ գույքի միավորի նույնականացման հնարավորությունը և այն համարվում է նույնականացված նաև անշարժ գույքի միավորի նշագրմամբ կադաստրային քարտեզը ներկայացնելու դեպքում:

Նախագծի 19-րդ հոդվածով (Օրենքի 44-րդ հոդված) առաջարկվող փոփոխությունը նպատակ ունի խթանել կառավարության կողմից սահմանված անշարժ գույքի հասցեավորման կանոնակարգումը, ուստի անշարժ գույքի հասեի գրանցման վճարը ամբողջությամբ հանվում է:
Նախագծի 21-րդ հոդվածով (Օրենքի 73-րդ հոդված) սահմանվում են նաև պետական գրանցման ծառայության մատուցման համար գանձվող վճարների առաձնահատկությունները, որոնք չեն կարգավորվում գործող օրենքով, իսկ գործնականում առաջանում են խնդիրներ անշարժ գույքի միավորի նկատմամբ միաժամանակ մեկից ավելի գույքային իրավունքներ գրանցվելու դեպքում (ընդհանուր գույքից մաս առանձնացնելու և վարձակալության իրավունքով փոխանցելու և նմանատիպ այլ դեպքեր), երբ դրա արդյունքում կատարվում է գույքային իրավունքի պետական գրանցում և տրամադրվում մեկ գրանցման վկայական: 
Նախագծի 22-րդ հոդվածով նախատեսվում է Օրենքը լրացվում է 73.1 հոդվածով, որով սահմանվում է ծառայությունը մատուցված չլինելու դեպքում պետական գրանցման, տեղեկատվության տրամադրման և այլ ծառայությունների համար գանձված վճարների վերադարձման կարգը, որը համապատասխանեցվել է Հայաստանի Հանրապետության Սահամանդրության 83.5 հոդվածի և «Վարչարարության հիմունքների և վարչական վարույթի մասին» Հայաստանի Հանրապետության օրենքի 14-րդ գլխով սահմանված պահանջներին:
Նախագծի 23-րդ հոդվածով Օրենքի 74-րդ հոդվածում կատարվող փոփոխություններով հնարավորություն է ընձեռվում համակարգի կողմից քաղաքացիներին մատուցվող ծառայությունները տրամադրել առավել արագացված ընթացակարգով՝ կիրառելով արագացման համար համապատասխան գործակիցներ:


 Նախագծի 24-րդ հոդվածով Օրենքի 75-րդ հոդվածի 4-րդ մասի փոփոխությամբ ընդլայնվում են պետական և մյուս մարմինների ցանկը որոնց տրամադրվում է անվճար տեղեկատվություն:
Նախագծի 9-րդ, 15-րդ, 20-րդ և  24-րդ հոդվածներով (Օրենքի 24-րդ հոդվածի 3-րդ մաս, 32-րդ հոդվածի 2-րդ մաս, 71-րդ հոդված և 75-րդ հոդվածի 3.1 և 5-րդ մասեր)- կարգավորվում են պետական գրանցման վճարովիության մասով որոշակիության հարցերը և տարբերակված մոտեցումներ են սահմանվում, երբ տեղեկատվությունը վերաբերում է անձի՝ իր մասին հայցվող տեղեկատվությանը, ինչպես նաև տեղեկատվության ազատության՝ օրենքով սահմանված երաշխիքների իրացմանը:      

3. Ակնկալվող արդյունքը
Նախագծի ընդունման արդյունքում «Գույքի նկատմամբ իրավունքների պետական գրանցման մասին» ՀՀ օրենքը կհամապատասխանեցվի Սահմանադրության 34, 51, 78, 79 և 80-րդ հոդվածների պահանջներին (ՀՀ Սահմանադրական դատարանի 23.02.2016թ. ՍԴՈ-1256 որոշում):
Առաջարկվող օրենսդրական փոփոխությունների ընդունումը կնպաստի տվյալ ոլորտում օրենսդրության կատարելագործմանը, գործառույթների իրականացման հստակության ու արդյունավետության բարձրացմանը:
ՏԵՂԵԿԱՆՔ N 1

«ԳՈՒՅՔԻ ՆԿԱՏՄԱՄԲ ԻՐԱՎՈՒՆՔՆԵՐԻ ՊԵՏԱԿԱՆ ԳՐԱՆՑՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ OՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ԱՌԿԱՅՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ

«Գույքի նկատմամբ իրավունքների պետական գրանցման մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի ընդունման կապակցությամբ անհրաժեշտություն է առաջանում անշարժ գույքի պետական ռեգիստրի հետ տեղեկատվության պարբերական թարմացման ծառայությունների պայմանագրի օրինակելի ձևի և դրա հիման վրա տեղեկատվության տրամադրման կարգի հաստատում (73-րդ հոդվածի 1-ին մասի 16.3-րդ կետ): Այլ իրավական ակտերի ընդունման անհրաժեշտությունը բացակայում է:

ՏԵՂԵԿԱՆՔ N 2

«ԳՈՒՅՔԻ ՆԿԱՏՄԱՄԲ ԻՐԱՎՈՒՆՔՆԵՐԻ ՊԵՏԱԿԱՆ ԳՐԱՆՑՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ OՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Գույքի նկատմամբ իրավունքների պետական գրանցման մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի ընդունման կապակցությամբ պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի նախատեսվում։

